
D’Vogelgrippe hett au bi de Schwobe nit halt gmacht       :  
Die kaufe Tamiflu, dass es gracht                                                                           
Doch was gwissi deert nit verschtöön 
S’macht gsund Frau Merkel und nit schöön 
 
 
S’Joggeli hän’s scho drey mool renoviert   
Mir vier sin au scho lang bangsiooniert               
Doch düen mir d’Hoffnig nit uffgee  
Dr Muri wider emool schutte z’gsee  
 
 
In dr Grün 80 syn drey Dinos verschwunde    
Zwai dervo het me glyy wieder gfunde 
Dr letscht, hän mir spööter realisiert 
Het mit ere Windle uf em Kopf, Bläck’n Blond moderiert  
 
 
Spaare, Spaare, Spaare, Spaare   
Spaare, Spaare, Spaare, Spaare 
Spaare, Spaare, nooonemool Spaare 
D Schugger wänn Mercedes faare 
 
 
Granggekasseprämie glättere, es isch frappant   
Wiesoo isch uns jetz scho bikannt                
S’isch doch klar, dass die so styyge       
Will dr Papscht alli Schwule grangg duet schryybe    
 
 
S’letscht Joor isch vo Kataschtroofe voll   
Im Herbscht ischs ruhig blyybe, dass isch toll                                                        
Im Dezämber e Neui , erbaarmigsloos                                                                   
D’Wienachtsbelyychtig an dr Ziircher-Bahnhofstrooss 
 
 
Koks schniffle isch modärn, aber illegal       
Doch das isch de meischte soowisoo egal 
Denn hüt kasch ganz legal und ohni Mie 
Mit 80 uff dr Bahn, Fyynstaub durch d’Naase yynezie 
 
 
Stadtbildkommission het sich über Plastikstüel beglaagt   
Plastikstüel iiberall, die sin fascht iiberegschnappt                                         
Was meinsch wie die erscht rächt verschrägge 
Wenn die all die Stüel im Joggeli entdegge 
 
 
Es isch in ere Nacht gsi, in ere ganz e dunggle    
E riesigs Gebiss, pass uff zwai Auge funggle                                                       
Knurr, grr wuff wau                                                                                                    
Grossi Oore tuet me hii und häär waggle gsee 
Dr Charles ka nimme – aber Camilla will no mee 



 
Änte, Hiener und au Gäns   
Mien yyne, unseri Behörde wänn’s       
Achtig, achtig das isch nit glooge 
Iiber d’Schwyz isch e CIA-Vogel gflooge 
Die tüen Lyt in so ghaimi Gfängnis bringe 
Aber dasch jo ghaim, do driiber dörfsch nit singe 
Drum verzelle mir lieber nimme mee 
S’isch ghaim, und Dir hän uns au gar nit gsee 


